
tout autre Sens. Luy-meſme auſſi, ſelon Ariſtote, s’eſpand
par tout le corps, lequel, par le moyen de l’attouchement,
reçoit & ſent les puiſſances des choſes touchées. Il a pour
objet les premieres qualitez, qui ſont le froid, l’humide, le
chaud, & le ſec. Comme encore les qualitez ſecondes, à ſçauoir 
le mol, le dur, les choſes peſantes, les legeres, les douces,
les rudes, & les picquantes. Ores bien qu’il ſoit vray,
comme ie viens de dire, que l’attouchement s’eſtend par tout
le corps, ſi eſt-ce qu’il conſiſte principalement aux mains, auec
leſquelles nous touchons & prenons les choſes. Voila pourquoy
nous l’auons repreſenté par la figure du Synge, qui approche
fort de celle de l’Homme, ſur tout en ce qui eſt des doigts,
des mains & des ongles dont il ſe ſert pour toucher &
prendre les choſes, imitant en cent façons les actions humaines.
A raiſon dequoy Miniſtum appelloit ordinairement Synge
le Batteleur Calipides, à cauſe des tours de ſouppleſſes,
& de paſſe-paſſez qu’il faiſoit auecque les mains, à la maniere
des Chats & des Sinocephales.

Quoy que nous n’ayons fait qu’vn image des Sens du 
corps, dans lequel il faut neceſſairement qu’ils ſe trouuent
tous reſerrez, puiſque l’vn venant à manquer, les autres ſe
trouueroient imparfaits & ſans harmonie, comme vn inſtrument
de muſique qui n’auroit point de cordes ; Cela n’empeſche pas neantmoins, qu’on ne puiſſe repreſenter encore chaque 
Sens en particulier. Comme par exemple, on peut attribuer
à la Veuë pour Symbole vne guirlande ou vn bouquet
Lib. 39.
de Fenoüil, à cauſe que cette herbe eſclaircit les yeux, &
qu’elle en diſſipe les nuages. Ce qui fait remarquer à Pline,
que les Serpens ſe frottent les yeux de ſon ſuc pour recouurer
la veuë quand ils l’ont preſque perduë. A l’Oüye, vn rameau
de Myrthe, pource que l’huile qui eſt tiré de ſes fueilles purge
les oreilles, ſi on y en diſtile dedans. A l’Odorat la Roſe,
d’autant qu’elle est la plus odorante des fleurs. Au Gouſt vne
Pomme ; & à l’Attouchement vne Hermine ou vn Heriſſon,
pour en denoter les ſecondes qualitez differentes, qui ſont le
Rude & le Doux, la premiere eſtant douce naturellement, &
l’autre picquante.

